
TË WHAI AU I TE TIRA HAERE

Hai whakapure i te tatau o tënei pätaka 
korero a MAI Kohinga Reo-Rangahau 2018, 
ä-ipurangi ka tïkina atu te rärangi tuaiwa o te 
waiata tangi a tënei kuia tohunga rawa ki te 
tito i ngä waiata o te rau tau 19 tuangahuru, a 
Mihikitekapua ö Ngäi Tühoe, Ngäti Ruapani. 
Ko tënei waiata äna e möhio whänuitia ana 
ko Engari te titi e tangi haere ana (Black, 
2014). Kai te whiti tuarua o tënei waiata tënei 
rärangi ätaahua, hohonu, rärangi matakite, 
ana whakamua Të whai au i te tira haere. 
Koia nei te ingoa, te taitara o tënei pätaka 
korero a MAI Kohinga Reo-Rangahau 2018, 
ä-ipurangi Të whai au i te tira haere.

Ë rua ngä whakamärama o tënei rärangi 
ätaahua, hohonu Të whai au i te tira haere . . .

Ko te whakamärama tuatahi ko te kupu 
nei tühono. Ahakoa he aha te kaupapa o to 
kaupapa reo-rangahau, ko te ahurewa nui o to 
rangahau ko te kupu nei tühono ki te tangata, 
tühono ki te tangata matatau hai äwhina i to 
kaupapa kia tipu, kia ora kia whakaaratia te 
mita, te hä o te körero. Kia püare tonu ngä 
ähuatanga ki ngä kokona käinga matatau o te 
tangata nei hai äwhina, hai whakawhänui, hai 
whakamäro, hai whakawhäiti, hai whakatipu 
kaha i tö kaupapa reo-rangahau kia ü, kia mau, 
kia hängai. Ko te kupu nei tühono ki waenga 
i a koe me taua tangata, kia kaua e whati! 
Whakamahia tö kaupapa reo-rangahau kia 

noho ko te kupu nei tühono hai manaaki i te 
ahurewa nui, whakawhiti o te reo oro, te reo 
tuakiri, te mauri o te reo whakaora i te kairan-
gahau kia takoto pai te tauira o tënä kaupapa 
reo-rangahau, ö tënä kaupapa reo-rangahau. 
Ko te ähua a te kupu nei tühono he whakako-
tahi i te reo körero o te tangata matatau, me 
te reo körero o ngä whakaritenga tuhituhi hai 
whakatauira i te huarahi tuhituhi, whakawhäiti 
tahi i te körero o tö kaupapa reo-rangahau. 
Whäia aua ähuatanga e rua, te reo matatau o te 
tangata, me te reo matatau o te momo tuhituhi 
kia tühono tonu hai äwhina, whakatauira i te 
körero Të whai au i te tira haere . . .

Ko te whakamärama tuarua o tënei rärangi 
waiata Të whai au i te tira haere e pënei ana. Kai 
te takahi atu koe, te kairangahau i te huarahi 
o tö kaupapa reo-rangahau. Ahakoa he aha 
tö kaupapa reo-rangahau kai te takahi koe 
te kairangahau, he huarahi hou, he huarahi 
mätäpono, he huarahi matakite hou katoa ënei 
o te kaupapa nei te reo-rangahau. Nui atu ngä 
whakakitenga, ngä purapura nui, ngä huarahi 
o ngä puna mätauranga hou o Te Ao Mäori, o 
Te Ao Tauiwi, Te Ao Ipurangi, Te Ao Taiao, Te 
Ao Tai Whetu, Te Ao Tai Whakanoho Körero, 
Te Ao Whakawhäiti körero ka kitea e te kairan-
gahau. Koia tënei te huarahi ka takahi e tö 
kaupapa reo-rangahau. Äta tätaritia tö takahi, 
tö hikoi ki roto i tö kaupapa reo-rangahau 

e tutuki ai te kaupapa Të whai au i te tira 
haere . . .

E pënei ana te körero a te kuia nei a 
Mihikitekapua mo te rärangi waiata nei Të 
whai au i te tira haere . . . me hohou tonu te 
rongo o te tühono me te huarahi takahi o tö 
kaupapa reo-rangahau kia kotahi tö räua haere 
tahi, kia püpü tonu kia mau te kotahitanga o 
te whakaaro. Ka kotahi ana räua te tühono me 
te huarahi takahi o tö kaupapa reo-rangahau, 
kai kona ka kitea te ora, te mauri, te mita, te 
hä o te tuakiri, te oro, te tiketike o tënei rärangi 
ätaahua, hohonu kupu whakaritenga o te whare 
whakawhanaunga körero nei Të whai au i te 
tira haere . . .

Kupu maioha ki a Ranginui Walker

He manawa wera-haka tënei i titoa e ahau e 
Taiarahia Black mo tënei tangata a Ranginui 
Walker. He kanohi nui, hinengaro karawhiu o 
te auau o te kupu ki roto o Te Whare Wänanga 
o Tämaki Makaurau, kä hia nei ngä tau. He 
ärero koi o te matamata o te hohonu, o te 
räkau nei te Kahikätoa. He mura rärauwhe 
mö te whakatakoto kaiä körero, he kawaka 
o te rerenga o te matamata koi, whakanoho 
körero. He puna körero e kore e mimiti. Ko te 
manawa-wera haka nei he mea whakaara ake 
i runga anö i te ätaahua, i te hohonu o te wha-
karongo, o mätaki i te tangata nei i a Ranginui 
e kauhau ana. Whakapau kaha a Ranginui i 
tana ao mätauranga ki te tühono, ki te takahi 
i te huarahi tika, pono kia täua te Mäori, ka 
mutu ka tühono ia ki ngä mätauranga hohonu 
o Te Ao Mäori. Koia tënei manawa wera-haka 
Pöhëhë nei koe nö te korekore au te Mäori.

Po–he–he– nei koe no te korekore, no te 
po–hara au te Ma–ori

He whakarehu, he maimai aroha, he apakura, 
he poroporoaki, he manawa wera-haka tënei 
mö Ranginui Walker. He ngärahu a Ranginui 
Walker o te toa kaitauä o te ao horapa i te kupu 

körero ä-waha, ä-tuhituhi, ä-tinana, ä-hinen-
garo, ä-pouaka whakaata, ä-reo irirangi, ä-tuhi 
niupepa, ä-pukapuka, ä-tuhi ätikara ki te motu, 
ki te ao whänui auau ai! Ko wai o tätau o ngä 
kete körero, matapihi whakaaro o te motu 
käre i takapore i ngä kupu hohonu, märama, 
makariri o te ihi, o te taupatu o te whakaaro a 
tënei toa o te kaiapo kupu o Te Whakatöhea; o 
Mäkeo maunga, o Ömarumutu whakawhiti rä, 
o Ngäti Rua toko manawa, o Te Whakatöhea 
mai i Tawhiti. Ko wai o tätau o tënei motu käre 
i tukia e te kupu hahani-wewete, tätari whaka-
hiwä i te märamatanga i pakaru ai te kupu ki 
tana tuhituhi o te kawenata Ka Whawhai Tonu 
Mätou; Ka Whawhai Tonu Mätou ki Örakau, 
ki Te Tarata ka uru ki ngä toto o Ranginui 
Walker tënei manu whititua o te riri. Ko wai 
o tätau käre i tünounou te mähunga i ngä 
whakaaro a tënei toa whakahira o te whakaaro 
o Te Whakatöhea. Koia ka whakaingoatia e 
au tënei whakarehu, maimai aroha, apakura, 
poroporoaki, manawa wera-haka o te kounga 
o te whakaaro: Pöhëhë nei koe no te korekore, 
no te pöhara au te Mäori.

Huhua ngä körero a tënei kärearea e maiangi 
mai nei ki te rangi, a tënei kähu koi tara whiti, 
a tënei matuku o te hunga matatuhi. Koia ënei 
manu Mäori whakaara i te pö, whakawätea i te 
whakaaro kia mau te kupu körero. Mä wai atu 
hai tuhi ngä körero mo He Tipua, ko wai atu 
te tangata kai tënei ao e whakaae ana a Ngäti 
Porou mäna hai kato ngä körero mo He Tipua 
ka wetewete mai ki mua i a tätau katoa Mäori 
mai, Päkehä mai. Ko wai atu te tangata hai 
toitü-takawaenga i ngä tukituki i waenga i te 
Mäori me te Päkehä o aua tau o te pöhëhë o te 
tukituki whakahäwea o ngä tau 1970 haere ake 
nei, i hïkoi mai ai tätau te Mäori. He kärearea, 
he kähu, tënei matuku, tënei manu whakaara i 
te pö, whakaawatea i te whakaaro. Ko wai atu 
te tangata i kite atu i ngä taumata mätauranga 
a te Karauna, ka whakaputa i te körero ki te 
motu e kï pënei ana “ko ënei taumata mätau-
ranga a te Karauna kai te whakapöhara tonu 
i a tätau te Mäori, ko te whakaeke ope tauä 
raupatu tuarua tënei e haere mai nei” Inä ngä 

matakite a Ranginui Walker o Te Whakatöhea 
o Mäkeo maunga, o Ömarumutu whakawhiti 
rä, whakaara i te whakaaro, o Ngäti Rua toko 
manawa, toitü o Te Whakatöhea mai i Tawhiti.

Nä Mata Toa o te pukapuka, kohinga 
whakaaro a tana kaituhi a Paul Spoonley ka 
horahia o roto o te käinga körero o Ranginui 
Walker e kitea ai he aha i kaha ai ia ki te wero i ngä 
hinengaro wätea, hinengaro küware o te motu, 
hinengaro ngaro, hinengaro pöhëhë, hinengaro 
o te hunga käpö, ë käpö tonu nei! Käpö hinen-
garo, käpö karu, käpö whakaaro, käpö korero, 
käpö tangata. Mai ka pakaru, ka tüwhera tana 
tatau körero ki runga marae, wänanga ki hea 
ränei ko ana akoranga, mahi whakangungu 
ki Te Whare Wänanga o Tämaki kïhai rawa e 
kitea he nohanga, he puta whakaaro, engari ka 
kitea he whakaaetanga, ahakoa pëhea. Ahakoa 
ki hea ränei kikï ana, maru ana, ana wänanga 
i te hunga hiakai ki ana körero, ka mutu ka 
weroa haeretia e ia ngä hinengaro mutunga 
kore, o te hunga whakarongo! He wänanga 
katoa ënei i waiho iho a Ranginui ki a tätau 
katoa. I tipu mai rä ënei whakaaro öna ki te 
whakatika i te hë, i te whakatika i te küware, 
i te whakatika kia takoto tika te körero ki ngä 
kokona o te hunga whakaara i te märautanga 
o te mätauranga, ahakoa tëhea mätauranga 
e körerotia nei. Ko täna kia whai mana te ao 
Mäori ki roto i ngä puna whakatötö o te tai 
ätea horonuku, o te tai ähuru hororangi, o te 
tai horo tiketike parikärangaranga o te tika, o 
te horo nuku kökiri whakahuihui o te körero 
ki te wähi ë tika ana!

Eke atu ana a Ranginui ki tëtahi kaupapa ka 
möhio pai tätau he reo körero ka whakaoratia 
e ia, hai ruruku hohonu i te whakaaro. Ko te 
ähua o te kawe a Ranginui ko tana kite, rongo 
i ngä mahi tükino o aua rau tau o te raupatu 
whakaparahako, whakapöhara. Ko ngä hua 
o aua tau tükino i riro kë ki te hunga whai 
rawa, ka ngaro rä ngä tika, ka ngaro rä ngä 
pono, ka whai rawa kë atu ko ëtahi atu. Ka 
whakakökoi te hinengaro o Ranginui Walker 
o Te Whakatöhea mai Tawhiti. Ko tätau i 
whakawhiwhia, ko tätau i whakakäkahutia, 

ko tätau o te motu i whakaoreoretia haere ake 
nei, e korikori tonu nei tätau!

Ëngari he taha ngahau anö tö Ranginui 
Walker he taha manaaki, he taha whare 
whakawhanaunga, he taha kaitiaki, he taha 
pümau i runga i te tika me te pono i ngä wä 
katoa ki ana mahi me ana tamariki, mokopuna 
me tana hoa aroha a Deidre. I waimarie tätau 
i a Deidre näna i tahutahu te ahi kömau o te 
käinga o te hunga whakatipu i a räua tam-
ariki, ka noho wätea te hinengaro mäkohi, 
ka noho wätea mai te hinengaro manaaki o 
Deidre, ka wätea a Ranginui Walker ki te kura, 
ki te kura nui i a tätau o te motu. Ki te äta 
noho koe ki te taha i a Ranginui ka rongo 
tonu koe te köingo o tana ngäkau pümau, tana 
ngäkau manaaki, tana ngäkau kaitiaki. He 
tangata o te ao whetukituki, puku mahi o te ao 
whakawhirinaki ki tana hinengaro, he tangata 
o te ngäkaunui, pono me te hümarie kia eke 
tätau te Mäori, te tauira Mäori kai roto i ngä 
here pümau o te mätauranga ki te kounga o te 
hinengaro mäkohi. Ko täna, ko tä Ranginui 
Walker me noho, me whai i te märamatanga, 
i te pono, i te tühono ki ngä whakawhitinga 
körero o tä te Mäori e oioi ai tätau ki te awa-
tea. Me mau ki te tikanga mätauranga, tikanga 
tïwhana i te kupu, tikanga whakaora, tikanga 
kawenga i ngä kaupapa, kauhau huhua, nunui 
e tai pari mai nei, e tai timu mai nei mai i ngä 
kokona o ngä ngaru tüätea o tana moana a 
Toi-kai-räkau, Toi te Huatahi, Toi Matua te 
Au nei Rangi, ko ia takere nuku, ko ia takere 
rangi, ko Ranginui e tü iho nei!

Pöhëhë nei koe no te korekore, no te pöhara 
au te Mäori

Pöhëhë nei koe Päkëhä no te korekore au 
te Mäori?

Pöhëhë nei koe Päkëhä no te pöhara au, o 
te hinengaro pöhara?

Hara mai ki taku pöhara Päkëhä, kia 
kainga koe e aku kupu!

E taku hinengaro pöhara!
Ë aku kupu o te ao pöhara, taku hinengaro 

o te ao pöhara, kai kona taku kaha, 
tukituki mai nei, kai taku ao pöhara!

Ï ä ha hä!

Hokia ki te riri, te riri o ua whakarïriri, te 
riri o ua whakaora!

Hokia ki te riha, te whakarihariha o te 
tukituki whakaaro;

Whakamakuru nei te whare körero o taku 
hinengaro

Whakamakuru nei te whare körero o taku 
ärero,

He whare wänanga töna rite, he whare 
karapïpiti taku titiro,

Ko au te Mäori te kura ketekete, ko au te 
Mäori te kura wänanga;

Nö hea ngä mate, ngä körero pöhara e 
hahani mai nei i äu i te Mäori?

Nö hea ngä mate, ngä ture pöhara, ngä 
anuanu pöhara e kai mai nei i taku 
pöhara nui?

He kai mutunga kore ënei, koia ka 
whakakökoi au a Ranginui i taku 
hinengaro

Ï ä hahä!

Au, au, aue hä!
Tënä!
Koia ka kökoi au a Ranginui i taku hahani 

kaha ki a Päkëhä
Kai oreore ana te hinengaro o Päkëhä i äu!
Kai oreore ana te hinengaro o te Mäori i äu!
Kite ana koe Päkëhä i töu pöhara i aku 

kupu;
Kite ana koe Päkëhä i te märama o taku ao 

pöhara!
Kaitoa, hara mai anö ki taku ao pöhara!
Taku ao pöhara ki te motu
Kake ki ngä tihi tapu o te whakaaro, o 

taku ao pöhara
Rapua te pono o te körero, tirohia te 

whakaara mai o te mana motuhake
Te täkiritanga o taku ärero, oreore ana te 

motu!
Te täkiritanga o taku hinengaro pakaru 

ana te weherua whakaaro

Te täkiritanga o taku kanohi ka takapore 
te küware i taku pöhara hohonu

Ë Päkëhä nöhea mai taku pöhara?
Anei! I ä ha hä!

Nö tai pari, nö tai timu, nö tai äki mai o 
ngä ngaru tukituki i taku –

Nö ngä kete e toru o te pikitanga o 
Tänuiärangi te kaitiaki i ngä Wänanga

Wänanga o Tikitikiörangi, Wänanga o 
Te Toi Huarewa, Wänanga o Te Toi o 
Ngä Rangi

Wänanga o Toi-kai-räkau, Wänanga o  
Toi Te Huatahi, Wänanga o te Toi 
Poutiriao

Wänanga o taku tapuae, Wänanga o te 
hökai nuku, Wänanga o te hökai o 
Ranginui!

Ka makuru te kupu, kä hora ki te motu, ki 
ngä tai ë whä, Tai Tokerau, Tai Räwhiti

Tai Hauäuru, Tai Tonga ka ora mai a Kete 
Tüätea o te kähui karakia, tikanga tapu;

Ka ora mai a Kete Tüäuri o te wänanga 
tënä a Whiro,

Whiro o te wero kia matära
Whiro o te riri kia whakatikahia,
Whiro o te riri o ua whakarïriri, te riri o ua 

whakaora!
Whakahoki i a tätau ki te tukituki 

whakaaro;
Ngä tihi tapu wänanga whakatipu, 

whakatipu nei i ngä reeanga i ö kupu, i ö 
whakaaro e Rangi!

Kä pai tö mahi, e tipu nei mätau i roto 
i ö kupu tukituki o te ätea whakakoi 
hinengaro!

Ka ära mai ko Kete Aronui, Toi te Kupu, 
Toi te Mana, Toi te Whenua!

Werohia ki te räkau matarua
Werohia ki te räkau mataora
Werohia ki te räkau a Tänenuiärangi o 

te Wänanga!
Ä ha hä!

Tënä ia karawhiua mai anö o kupu e 
Päkëhä!

Ki taku ao pöhara!
Pöhëhë nei koe no te korekore au 

te Mäori?
Pöhëhë nei koe no te pöhara au o 

te hinengaro pöhara?
Hara mai ki taku pöhara Päkëhä, kia 

kainga koe e aku kupu
Aku kupu o te ao pöhara, kai kona taku 

kaha, taku nui, taku hohonu, kai taku ao 
pöhara!

Ï ä ha hä!

Kupu aroha

E Ranginui körua ko tö hoa rangatira ä Deidre, 
ä körua tamariki me a körua mokopuna me ngä 
hüngaona katoa. Kua moe nei koe e Ranginui 
ki te pö, ëngari ko tö ähua kai roto katoa i 
ngä reeanga o ngä tau whitu tekau haere ake 
nei ki ënei tau rua mano takahi atu nei ki te 
Moana o Toi-kai-Räkau, ki o käinga körero 
ö Te Awahou, ki tö awa a Waiaua, ki Mäkeo 
maunga whakawhiti körero.

Ko te kupu whakamutunga mo tënei 
manawa wera-haka mo Ranginui Walker me 
tiki atu i ngä kupu mihi taurangi a Hënare 
K. Ngata i tuhia e ia i Türanganui-ä-kiwa te 
marama o Poutu-te-rangi te tau rua mano mä 
tahi. (Walker, 2001).

Ko Tä Hënare Ngata te tama a Tä Apiranga 
Ngata. Inä rä ana kupu:

Nö reira, e Rangi, he mihi atu tënei nä mäua 

ko taku tuahine, nä mätau te whänau a 

Apirana, a Ngäti Porou whänui hoki ki a 

koe, näu nei i whakairo tënei taonga whaka-

hirahira HE TIPUA The life and times of Sir 

Apirana Ngata hei whakamaumahara ki tö 

mätau päpä.

E moe e Ranginui Walker, tiwhatiwha te pö, 
tiwhatiwha te ao!

Te kupu whakaara o MAI Kohinga  
Reo-Rangahau 2018, ä-ipurangi

Kupu Whakamihi

Kïhai rawa e riro mä te tangata kotahi hai 
körero, hai whakaara ngä kupu whakamihi 
kia koutou katoa i whängai mai i a koutou 
kaupapa reo-rangahau, tuhituhi ki tënei pätaka 
kohinga körero. Ko te whakaputanga tuatahi 
nui tënei o MAI Kohinga Reo-Rangahau 2018 
ä-ipurangi. He whare whakatipu kaupapa reo-
rangahau a koutou tuhituhi, whakaora i ngä 
mahi whakawhiti, whakaü o te kupu whakak-
itenga kia manawa nui tätau ki a tätau kaupapa 
reo-rangahau. Ka roa ahau, mätau katoa ngä 
kaiëtita matua, ngä kaiwhakawäwä e whakawä 
ana i a koutou tuhinga reo-rangahau, e pänui 
ana, e waihanga ana i te takoto o te kupu, i te 
whakaara o te kaupapa, i te whakawhäiti, i te 
rarau mai ö ngä whakaaro mai i ngä kokona 
käinga o te hinengaro o tënä, ö tënä o koutou. 
Ë, mea rawa ake ka tika kia mihi ki a koutou 
mahi tuhituhi reo-rangahau!

Te kupu whakaara i a MAI Kohinga  
Reo-Rangahau 2018, ä-ipurangi

I tërä tau 2017 i te marama o Pipiri i tukua mai 
e Ngä Pae o Te Märamatanga, e ngä Ahorangi 
ë rua nei, ngä märeikura o te ritorito körero a 
Tracey McIntosh, Jacinta Ruru, me te kaiwha-
karite kakama nei a Kiri West-McGruer kia 
mätau o Te Whare Wänanga o Awanuiärangi e 
whakatakoto mai ana he huarahi tühono. Käre i 
roa i muri mai ka rangona te reo pöwhiri o Ngä 
Pae o Te Märamatanga ki runga o Waipapa 
marae. Ko Ahorangi Waimarie Nikora i wha-
kaeke mai me tana tira; Të whai au i te tira haere. 
Nau mai e te Ahorangi märeikura Waimarie hai 
käpehu hou mo Ngä Pae o Te Märamatanga 
haere ake nei.

Hoki ake nei au, he tono rangatira, he taumata 
körero tühono tä Ngä Pae o Te Märamatanga 
kia ngäi mätau o Te Whare Wänanga o 
Awanuiärangi, a Ahorangi Taiarahia Black, 
Dr Agnes McFarland me Ahorangi Nathan 
Matthews. Kia kotahi te takahi kia whakaae 
mätau o Awanuiärangi hai kaiëtita matua 

hou mö tënei pätaka whakatipu kaupapa reo-
ranghau o MAI Kohinga Reo-Rangahau 2018 
ä-ipurangi. Me whakaae ka tika! Aua atu, he 
kuaha tënei kua whakapuakitia mai nei mö ä 
tätau kaupapa huhua reo-rangahau auaha kua 
whakaaratia mai nei e koutou, e ngä kaituhi 
whakaü körero ki roto i tö tätau reo tühono 
hai whakaora i te ätaahua, i te hohonu, i te 
mana, i te hua o te reo tätari, reo wetewete, 
reo whakawhitiwhiti o ä koutou kaupapa 
reo-rangahau.

He ariä matua hohonu, ätaahua a koutou 
mahi te hunga kaituhi i a koutou kaupapa 
reo-rangahau e hira whakamua ai tënei pätaka 
körero o MAI Kohinga Reo-Rangahau 2018 
ä-ipurangi. Ki te hanga i te kupu, ki te hanga 
i te whakaaro o ngä kokona käinga körero 
o te momo reo-rangahau kai tënä, kai tënä 
o koutou, kia riro mä te waka whakatere, 
whakaü o te  ioio tühono o MAI Kohinga Reo-
Rangahau 2018 ä-ipurangi e kawe a koutou 
tuhituhi mätauranga ki ngä käinga körero o te 
hinengaro manaaki, hinengaro tätari körero, 
hinengaro whakapuäwai kaupapa reo-ranga-
hau. Koia nei te kounga haepapa matatau o a 
koutou mahi reo-rangahau hai whakatipu kaha 
i a koutou, i a tätau kaupapa reo-rangahau hai 
whängai, hai tühono i ënei momo mätauranga 
ki ö tätau reo häpori whakapiki körero i te 
kounga me te tohungatanga o te momo reo 
whakatinana i te reo whai mana o te rangahau.

Ko te kömata taketake mo ngä kaituhi 
whakatinana reo-rangahau kua tätaitia mai 
ki roto i tënei pätaka körero o MAI Kohinga 
Reo-Rangahau 2018 ä-ipurangi kai konei ö 
koutou whakaaro, tikanga, tümanako, nawe, 
hitöria, körero tuku iho, matakite, kaupapa 
rangahau mätauranga taketake, tohutohu 
mätauranga hou e takoto nui atu nei ki roto 
i a koutou tuhituhi. E ähei ai ä koutou kau-
papa reo-rangahau kia whai whakaaro ki ngä 
momo kete wänanga o te takahi o te huarahi 
whakatakoto, tühono körero. E takoto nei ki 
roto i ä koutou kupu, koutou ngä kaituhi he reo 
whai öranga, he reo papa tühono whakaara i 
te mätauranga kia tühono me te whänau, hapü 

me te iwi hai püpü nui, hai au, ahu whakamua, 
tirotiro whänui kia puäwai ki Te Ao Hou reo-
rangahau. Kai konei, kai roto i täu tuhituhi 
ka tipu tahi mai te huhua o te whakaaro hou, 
auaha tühono, te ngäkau nui o tö tätau reo-
rangahau matatau e pä kaha nei ki o tätau 
wawata kia hira te pono, te kounga o te reo 
mo a tätau mahi tuhituhi, rangahau, whaka-
pukapuka ä-ipurangi, akoranga whakangungu, 
pae tätari, pae whakawhiti, pae whakawhäiti 
körero. Kä tika hoki tukua ö koutou whakaaro 
reo-rangahau kia puta hai pae körero, hai pae 
karanga kia ngäi tätau katoa, kia mau te kota-
hitanga o te whakaaro tühono e takahia nei e 
koutou. Poipoiä kia pümau te reo-rangahau hai 
reo tuku iho, hai reo whakaora i te kaupapa 
o reo-rangahau ki ngä kokona e kore nei e 
rangonatia ana.

Te räkau rangatira nei te Pohutukawa he 
tohu whakaora mo MAI Kohinga  

Reo-Rangahau 2018 ä-ipurangi

Kai ngä whärangi o tënei pätaka körero a MAI 
Kohinga Reo-Rangahau 2018 ä-ipurangi e 
whakaaratia ana, e whakakitea ai tätau ki ngä 
momo kaupapa reo-rangahau a tënä, a tënä ö 
koutou. Ëhara i te mea ko ënei whakaritenga, 
whakakitenga o reo-rangahau i ahu noa mai 
i te kokona kotahi o te hinengaro. I äta noho 
tënä hinengaro ki te whängai i tënä hinengaro, 
ä, kitea ana te ngäkau tümanako o te kaupapa. 
Me taku möhio kïhai rawa i moea e koutou te 
pö, ao pö kia puta i a koe täu nei kaupapa reo-
rangahau akoranga.

Koia hoki te ähua o te räkau rangatira nei 
te Pohutukawa ahakoa ia tukitukia mai e ngä 
hau niwhaniwha, e ngä hau türuki, e ngä hau 
tähengihengi, e ngä karawhiu mai o ngä tai e 
whä. Ka tü tönu tënei räkau rangatira i runga i 
te roroku o te toka, o te kï tahi o te whakaaro ka 
mau tonu te Pohutukawa. He räkau rangatira 
ahurei, amorangi, toa kaipakanga tënei räkau 
ki ngä taiao aporei whakatö i ana pakiaka ki 
runga, ki raro kia mau kia tütakinga ki te rangi. 
Koia te ähua o te kairangahau reo-rangahau 

akoranga kia kaha ki te pakanga ki tö kaupapa, 
kia amorangi o whakaaro ki te rapu ki runga, ki 
raro o te pakiaka whakatipu kaha i tö kaupapa 
ätaahua, hohonu, whakatairanga tonu kia mau 
Të whai au i te tira haere . . .

He përä te ähua i te räkau rangatira nei te 
Pohutukawa i te whaiorooro o te whare körero 
o Tänemähuta, Täne o te Wänanga. Ka tü ran-
gatira mai te Pohutukawa i ngä tau önamata, 
tae noa mai ki a tätau nei i ënei rä. Ä i ngä 
marama mai o Whiringa-ä-rangi, Whiringa-
ä-nuku; mea rawa ake kua whakaatutia mai 
öna pua ätaahua, püwherowhero, e muramura 
ana tëtahi pua ki tëtahi pua i aua marama o 
Whiringa-ä-nuku, o Whiringa-ä-rangi tau atu 
ki a Hakihea. Mutunga mai o te maranga nui 
mai o te ätaahua. He tau, he tau te ähua o te 
püwherowhero o te whakaaro o öna pua. Ka 
muramura ana te ätaahua o tëtahi pua, pua 
püwherowhero ki tëtahi pua koia tënei kai te 
whängai tahi tëtahi pua, räua i a räua ki ngä 
mïere reka o te hinengaro matatau, ätaahua, o 
te mïere hohonu o räua nei momo mätauranga. 
Kai tua noa atu tënei mïere ätaahua, hohonu, 
oha i a tätau te tangata!

Ka kaha te püwhero mai o ngä hua o te 
Pohutukawa kua kitea e räua he tühono e wha-
kangungua ai tëtahi ki tëtahi ka tipu te tira 
whakaaro e kite nei tätau e muramura mai ana. 
Whängai tonu tëtahi pua i tëtahi pua e piri tata 
ana, he tohu o te whakamataku o te ihi! Kua 
whakakitea, whakaaratia mai e te räkau ran-
gatira nei e te Pohutukawa tana whakaoranga, 
reo ätaahua te reo ohomauri, reo whakapiri, 
reo pïtaritari. Ka aurere te taiao me öna hua 
i roto i te ao o te ngäkaunui, i te ao mutu-
whenua, i te ao onematua. Ka whakawhiti te 
körero, ka whakawhiti te rä ka pua ngä whaka-
ritenga o te räkau rangatira nei te Pohutukawa 
whakawäwä i te taiao oranga. Kai kona te roa 
noa atu o te mätauranga ki ö tätau katoa rä 
reo-rangahau. Inärä te körero; he reka ia nei te 
mätauranga mo te roa noa atu o öu nei rä mo 
te hunga kairangahau, reo-rangahau haere ake 
nei ngä tau Të whai au i te tira haere . . .

Kai whea mai, kai whea atu he whakatauira 

mä tätau o Ngä Pae o Te Märamatanga o MAI 
Kohinga Reo-Rangahau 2018 ä-ipurangi, o te 
ipurangi tühono i ngä körero. Koia te körero 
mo te räkau rangatira nei e pua ai öna hua 
püwherowhero i te marama o Whiringa ä-rangi, 
Whiringa ä-nuku, ä, hai i a Hakihea ka puäwai 
te reo körero o te ätaahua o ngä pua o te räkau 
rangatira te Pohutukawa ki a tätau katoa huri i 
te motu, tangata mai, kararehe mai ki tai timu, 
ki tai pari, ki te tai whakaoreore whakaaro, tai 
whakaoreore hinengaro.

Ko ä koutou kaupapa reo-rangahau akoranga 
o MAI Kohinga Reo-Rangahau 2018 ä-ipurangi 
i takahi, i hikoi mai i te marama o Pipiri 2017, i 
roto i ä koutou mahi whakawhitiwhiti körero o 
aua marama tae rawa ki a Hakihea kua oti ngä 
whakawäwä a te hunga kaiwhakawä. Koia hoki 
te wä e hura ai te ätaahua o ngä pua püwhero-
hero o te räkau rangatira nei te Pohutukawa. 
Whängai tonu tëtahi pua i tëtahi pua, whängai 
tonu tëtahi reo-rangahau akoranga i tëtahi reo-
rangahau akoranga, pua noa ngä whare körero 
e rua i te ätaahua, i te hohonu i te orokohanga 
o te whakaaro Të whai au i te tira haere.

Te Au Whakamua

Kai te hähaka, kai te tipu, kai te kaha te hunga 
whakaora, whakaara i tö tätau reo ki roto i 
ngä taumata hou whakatipu i te momo reo-
rangahau ki roto i tënei pätaka körero o MAI 
Kohinga Reo Rangahau 2018 ä-ipurangi. Ka 
tika rä kia pakari ake tätau ki roto i ngä mahi 
tuhinga reo-rangahau, he aha hoki i kore ai? 
He momo reo-rangahau tënei kua whakatüria 
mai nei i ngä kokona käinga, e ngä hinengaro 
kakama, kökoi kia whakatipuria ngä kaupapa 
rangahau e whakaaratia mai ai e tënä, e tënä o 
tätau o roto i tënei pukapuka. Ko te mahi hoki 
a te kaituhi reo-rangahau he para i te huarahi ki 
tëtahi kaupapa e manakotia ana e te ngäkau, e 
hira oruoru ai te hinengaro whakatipu körero. 
He tuatahi tënei momo pätaka körero kua 
whakaaratia mai e Ngä Pae o Te Märamatanga 
kia au ai, kia poipoiä ki roto i te ipurangi. Ko te 

mahi rä hoki o tënei pätaka körero he takahi, 
he tühono, he whakaora, he rapu i te mauri, i te 
hä, i te tuakiri o ä tätau kaupapa reo-rangahau 
hai whakatiketike i tö tätau reo ki ngä kokona 
käinga o te kaupapa ätaahua nei, reo-rangahau 
ki ngä taumata hou kötuku, hou paearu hou 
äniwaniwa.

Koia te kaupapa matua mä tätau katoa te 
hunga tätaki whakatipu kaupapa reo-rangahau 
he tühono, he takahi i a tätau kaupapa reo-
rangahau ki ngä kitenge hou, ki ngä kitenga hai 
au whakamua i a tätau katoa. Ko te whakaatu-
ranga nui kia kitea mai äu nei tuhituhi, te ähua 
o täu whakanoho körero, äu momo matak-
ite e riro ai mä täu momo reo-rangahau hai 
whakatipu, whakatinana i te kaupapa e wha-
karitea nei e te kairangahau reo. He käinga 
körero nui te ao mätauranga tawhito, te ao 
mätauranga hou, he puna hohou i te rongo hou 
o te whakaaro. Ko te hinengaro kakama kai te 
kite, kai te whakakäkahu i taua kaupapa e ora 
ai ngä momo mätauranga whängai i ngä kokona 
o te hinengaro o ö tätau häpori reo rangahau 
ä-whänau, ä-hapü, ä-iwi, ä-marae, ä-kainga. 
Ka tika tonu kia tipu mai tënei pätaka körero a 
MAI Kohinga Reo-Rangahau 2018 ä-ipurangi.

Ngä hua o te whakapümautanga o ngä tau-
mata reo-rangahau

• Te wähi e körerotia ana te reo me aro tonu 

tätau kia tipu kaha te momo reo-rangahau 

ki taua wähi ki roto i a tätau körero;

• Kia tipu kaha te momo reo-rangahau ki 

waenga ngä whänau, hapü, me te marae, 

me te käinga, me te iwi ahakoa he aha te 

kaupapa;

• Kia kawea te momo reo-rangahau ki ngä 

kokona käinga hou o tënei mea te körero, 

rapua he taumata hou ä reo-rangahau, ä, 

kaua hoki e mutu te rapu i aua taumata 

hou hai kawe, hai whakaara i a tätau kau-

papa reo-rangahau;

• Whakaaratia he rautaki reo-rangahau, hai 

aha? Hai whakanui ake i ngä mätäpono 

mahi tühono, takahi huarahi momo reo-

rangahau ahakoa he aha te kaupapa;

• Äta whakaritea ngä taumata, ki hea ränei 

kia kaha ai te tipu o te kauhau o te kaupapa 

reo-rangahau hai tautoko i ngä wähi kaha 

te whakamahia o te reo;

• Tautokotia ngä häpori reo-rangahau a te 

whänau, hapü me te iwi, me ngä marae 

käinga, me öna hononga whenua kia 

kitea, kia rongohia mai tata, mai tawhiti 

te hohonu, te matakite o te reo-rangahau;

• Tautokotia, whakaoratia, körerotia, kau-

hautia ngä häpori reo-rangahau matakite 

katoa o Ahunga Äta Whakarite 2016-2020 

aua kaupapa Rautaki Hötaka Rangahau, 

Te Reo me Ngä Tikanga, Te au Whai Rawa, 

Te Tai Ao, Te Mauri Ora, Te Rautaki 

Whakawhitinga Mätauranga, Te Rautaki 

Mahitahi, Te Rautaki Whakapiki Äheinga 

me te Raukaha. Kia whakaputaia aua 

kaupapa ki roto i te reo-rangahau, ä, kia 

piri pono te tühono, takahi tata Ki Ngä 

Hoa. (Ahunga Äta Whakarite Strategic 

Direction 2016-2020 pukapuka);

• Kia tätau te hunga kua mäia ki te whakaara 

i te kaupapa reo-rangahau kia kaha tätau 

ki te whakatipu i te whakatipuranga hou 

kia pakari ai rätau ki roto i ngä mahi 

reo-rangahau ki ngä kokona käinga o te 

körero;

• Kia möhio pai tätau ko te kaupapa reo-ran-

gahau pukenga, mäna e hihiri ai te ngäkau 

ki te kohikohi i ngä körero i waho atu i 

ngä mea e mohiotia nei e tätau. Tipu ana 

he taumata reo-rangahau hou, tipu ana 

te reo paetara ki taua käinga körero o Te 

Au Whakamua Të whai au i te tira haere.

Ngä hua o te reo-rangahau ka tipu mai he 
momo reo hou, he kupu hou

• Tipu ana te kaupapa reo-rangahau, tipu 

ana te au mai o ngä papa kupu hou hängai 

ki te kaupapa o te reo-rangahau;

• Koia a kaupapa reo-rangahau, he nui ngä 

rerenga körero hou, te au mai o te mita, o 

te hä o te kaituhi, te hanga mai o ngä kupu, 

me ngä momo rerenga körero kia rapua he 

kupu hou hai whakaora mai i taua momo 

reo-rangahau;

• Ko tënei mahi he whakatipu he papa kupu 

hou mo te ähua o te reo-rangahau he mahi 

whakawhänui, he mahi whakaara i taua 

rangahau, he mahi whakatü, whakaniko 

o te kupu mo taua rangahau;

• Me whakawhanake mai tëtahi papa kupu 

hou, me äta hanga he mätäpuna kähui 

kupu hou; pukapuka hou, ka wetewete 

ka rapu i ngä whakamärama o aua kupu 

përä i te wetewete, whakamärama o te 

pukapuka rangatira o HE PÄTAKA KUPU 

te kai a te rangatira (Te Taura Whiri i Te 

Reo Mäori 2008);

• I ngä mahi rangahau ä-whänau, ä-hapü, 

ä-iwi, ä-marae, ä-whenua, ä-taiao ka tipu 

mai hoki he papa kupu hou i te mea ko 

ia kaituhi ko täna mahi he whakatipu 

mai anö i äna kupu, rerenga körero ake, 

whakataukï, pepeha hai whakaora mai i 

te papa kupu hängai tonu ki ngä wawata 

hai whakaora nui i te reo o taua häpori;

• Ko tënei papa kupu hou reo-rangahau, 

mäna e whakaara mai te reo tuakiri, te hä, 

te mita o te reo, te mauri o te reo, te hän-

gaitanga o te reo ki tënä whakatipuranga, 

ki tënä whakatipuranga pae whakawhiti 

körero;

• Ka whakaaratia e te papa kupu hou he reo 

whakaata, he reo toi, he reo-rangahau, he 

reo korikori kia maranga tätau, ä, mä te 

hunga rangahau hou kia tïmata möata mai 

rätau ki te tühono ki te takahi, ki te hikoi 

i ngä purapura ätaahua o tënei kaupapa 

mutunga kore te reo-rangahau Të whai au 

i te tira haere . . .

Kupu Whakamihi ki ngä Kaiwhakawä 

Koutou katoa ngä kaiwhakawäwä o ngä tuh-
inga reo-rangahau a tënä kaituhi, a tënä kaituhi 

koia nui te mihi atu ki a koutou katoa. He mahi 
nui tä te kaiwhakawäwä, ki te kaiwhakawä i 
ngä körero a tënä kaituhi, a tënä kaituhi; ki te 
wetewete, ki te waihanga, ki te äta whakaaro 
mehemea kai te eke te kupu me te kaupapa 
ki ngä taumata e tika ana. Nä, koia anö hoki 
ko tä koutou mahi ngä kaiwhakawä he puna 
rauhi mai mehe, he wäriu nui anö te kaupapa 
reo-rangahau a tënä kaituhi, a tëna kaituhi 
hai whakatipu mätauranga hou, mätauranga 
hohonu e tipu ai te mähuri nui o taua kau-
papa rangahau hai äwhina i te reo-rangahau 
o te häpori. Ko te hiahia hoki o te hunga i 
whakawäwä i a koutou tuhituhi reo-rangahau e 
haere mai ai te wä ka noho koutou, me a koutou 
tuhituhi hai taumata whakawhäiti reo-rangahau 
kaupapa mo täu matakite, i täu kaupapa ki mua 
i te aroaro o te hunga whakatipu reo-rangahau. 
Ko te mahi a ngä kaiwhakawä he whakamana i 
ngä kupu taurangi i tuhia e koutou kia tühono 
kia takahi tonu i te mätauranga pümau tonu, 
kia tukua, kia tipu te kupu whakamärama, kia 
whakaaratia kia kitea te ngäkau hihiko whaka-
takoto, whakaoreore körero!

Ka pai te noho tahi mai te tu–hono 
mai, te takahi mai o te reo-rangahau 
me te reo ä-ipurangi

Ko te reo-rangahau me te reo-ipurangi he kohi-
kohinga körero tühono, takahi huarahi hou. 
Ka tïkina ngä rärangi körero mo tënei puka-
puka, pätaka körero o Te whai au te tira haere 
whakaakoranga, kaupapa whakangungu tau-
mata körero i ngä huhua whakaheke körero, 
whakatöpü kaupapa ä-tuhituhi, ä-pänui, 
ä-whakaaro, ä-waha, ä-whakaaturanga, 
ä-mahi, ä-whakarongo, ä-wetewete i hea mai 
nei. Kai konei ka whakaara ake, ka rapua e 
tätau te kounga, te hohonu, te ätaahua, te 
rerekë, te hängai, te whakawhäiti o te kupu 
körero me öna whakaaro päkihi nui. Ka tiro-
hia te märamatanga o ä tätau momo tuhituhi 
e noho hängai ana ki a tätau whakaritenga 
körero kai roto i ö tätau whänau, hapü, iwi, 

marae-käinga, whenua, taiao e mau ana, e 
pupuritia ana. Ko tënei pätaka körero, momo 
reo körero, tuhinga körero he körero pümau 
tonu hai ako i a tätau ki ngä momo mätauranga 
whakawhitiwhiti tuhituhi, me öna whakaaro 
tühono, e takahi atu ai tätau i te pua körero o 
te reo-rangahau täpokopoko. 

Haere ake nei, koia tënei tö tätau waka hou, 
käinga whakatere körero ko reo-rangahau, ko 
reo ä-ipurangi. Nö reira ko tä tätau whaka-
ritenga o te reo-rangahau, o te reo ä-ipurangi he 
püpü tonu kia mai te tühono, te whakakotahi, 
te hikoi whakakotahi mai i a tätau körero ki te 

wähi kotahi hai toimata (taumata) whakaora, 
whakatinana i aua körero kia whitikitia ki ngä 
kokona käinga o te kairangahau ki hea mai nei 
haere ai, e takahi ana. 

Ka tika te rärangi körero a te kuia ahu 
whenua, tuhituhi nei a Mihikitekapua hai 
whakakapi i a tätau körero whakapuaki i tënei 
whakaputanga tuatahi o MAI Kohinga Reo-
Rangahau 2018 ä-ipurangi kia noho tahi mai 
räua a reo-rangahau, a reo ä-ipurangi he mauri 
whakaü i te pai! 

Të whai au i te tira haere


